
Uunga siunnersuut: Namminersorlutik Oqartussat pigisaanni, pisortat suliffeqarfiutaanni 
misissueqqissaarnermi iluaqutaasinnaasut aamma ajoqutaasinnaasut selskabit niuertorpalaartumik 
ilusiligaasimanerannut aaqqissuussisimanermi siunertaqartunuinnaanngitsoq taamaattorli aamma 
immikkuullarissumik politikikkut qajassuussinissaq pillugu UPA2026-mut saqqummiussinissaannik 
Naalakkersuisut peqquneqarnissaannik Inatsisartut aalajangiiffigisassaattut siunnersuut.  
(Inatsisartuni ilaasortaq Pele Broberg, Naleraq) 
 

Siumumiit siunnersuuteqartoq Pele Borberg, Naleraq qutsavigaarput suliffeqarfiit Namminersorlutik 
Oqartussat pigisaasa aaqqissugaanerat pillugu misissueqqissaarnissaq, immikkut ittumik suliffeqarfiit 
Namminersorlutik Oqartussat ingerlatseqatigiiffiutaat pillugit. 

Siumup isumaqarpoq inuiaqatigiinni ingerlatseqatigiiffiit pigisagut aaqqissuussaanerat pillugu 
pingaarutilimmik oqallinneq pisariaqartoq, aammalu taakku inuiaqatigiinni aningaasarsiornermut 
iluaqutaasumik, ingerlatsinermi pitsaanerpaamik, aammalu innuttaasunut iluaqutaasumik 
tatiginnartumillu ingerlanneqarnerat pisariaqartuusoq. 

Naalakkersuisut naliliinerat naapertorlugu ingerlatseqatigiiffiit aaqqissugaanerat suli pitsaanerpaatut 
periarfissatut isigineqarpoq maluginiarparput, aammalu inuiaqatigiinni politikkikkut anguniakkat 
sullissinissamut isumaqatigiissutit, akuersissutit aammalu immikkut inatsisit aqqutigalugit 
ingerlanneqarsinnaasut Siumup maluginiarpaa. Taamaattumik aaqqissuussineq ilaatigut qallunaatut 
taaneqartartoq Selvstændige Offentlig Virksomhed (SOV-itut taaneqartoq) aaqqissuussinermut 
assingusunik politikkikkut aqunneqarsinnaanermik periarfissiisoqassasanersoq misissorniarneqarluni. 

Siumup isumaqatigaa suliffeqarfiit aaqqissuussaanerisa qanoq pitsaanerpaamik inuiaqatigiinnut 
iluaqutaanersut ingerlaavartumik nalilersorneqartariaqartoq, tassunga ilanngullugu innuttaasunut 
minnerunngitsumik nunaqarfinni isorliunerusuni illoqarfinnilu minnerusuni aningaasatigut 
iluaqutaasumik, unammilleqatigiiffiunngitsuni kiisalu inuiaqatigiinni siunissami iluaqutissaat 
eqqarsaatigalugit sulineq ingerlanneqartariaqarpoq Siumumiit pingaarluinnartumik isumaqarfigaarput. 
Taamaattumik aaqqissuussaanerit assigiinngitsut pitsaasumik misissueqqissaarnissaq 
pisariaqartinneqarsinnaavoq, allannguinissaq nammineq anguniarneqarnani, kisianni 
aalajangiinissamut tunngavissatut atorneqarsinnaasut eqqarsaatigalugit. 

Taamaattorli Siumup aamma Naalakkersuisunit oqaatigineqartutut ernumanartoqartippaa, tassalu 
suliffeqarfiit SOV-inut allanngortinneqassappata allaffissornikkut aningaasartuutit annertuut kiisalu 
ingerlatsinermi allanngornerit suliffeqarfiit ingerlanerinut pilersaarutaasunut 
ajornartorsiortitsisinnaasut isumaqaratta. Suliffeqarfiit ingerlalluartut inuiaqatigiinnut 
aningaasaqarnermullu pingaaruteqarluinnartuupput, taamaattumillu allannguinermi patajaatsumik 
ingerlanissaat aamma pingaaruteqarpoq eqqaamassallugu. 

Tunngaviusumik Siumup Naalakkersuisut allannguutissatut siunnersuuteqarnerat paasisinnaavarput, 
tassami suliffeqarfiit Namminersorlutik Oqartussanit pigineqartut aaqqissuussaanerannik ataatsimut 



 
 

siammasinnerusumik misissueqqissaarnissaq ingerlanneqarnissasoq isumaqartta, aammalu taanna 
ukiumoortumik nalunaarummut Inatsisartunut saqqummiunneqartartumut ilanngunneqarnissaa. 

Siumup pingaartippaa Inatsisartuni suliaq ingerlaqqittoq inuiaqatigiinni iluaqutaasumik, ingerlatsinermi 
pitsaasumik kiisalu paasissutissiinerup ammasuuneranik tunngaveqarluni ingerlanneqassasoq – 
aaqqissuussaanernik pisariaqanngitsumik allannguinani. 

Siumumiit isumaqarpugut piginnittuunermut politikki isumaqatigiissutaasoq unissimasutut 
isikkoqalernera oqaasertalersoqqittariaqalersoq. Tassami suliffeqarfiit imminnut assingusut 
kattunnissaat isumaqatigiissutigalugu piumasarinikuusarput massakkut qanoq ingerlava? Soorlu 
assersuutigalugu INI A/S aammalu Illuut A/S kattullugit INI-mut iluanut nuutsinnissaaa kiisalu Royal 
Arctic Line A/S kiisalu Sikuki Harbour A/S kattunnissaat RAL-imiillu ingerlanneqalernissaat ulloq manna 
tikillugu suli tusaqqinnikuunnginnatsigu, piumasarissavarput piginnittuunermi politikki tunngavigalugu 
Naalakkersuisut timitaliinissaat naammassineqassasoq. 

Taamaattut Siumut sinnerlugu oqaaseqarluta Naalakkersuisut allannguutissatut siunnersuuteqarnerat 
ilalerlutigu Inatsisinut ataatsimiisitaliamut innersuupparput. 

Qujanaq. 

